Searmanas   Aidbhinte
Fleasc Aidbhinte
Fáilte agus Míniú

Cinnire:   Ní fada uainn an Nollaig anois, breithlá Íosa Críost.  Bíonn tréimhse ullmhúcháin don Nollaig againn ar a dtugtar an Aidbhint.  Nós Aidbhinte is ea  Fleasc Aidbhinte a dhéanamh as duilleoga glasa agus í a mhaisiú le coinnle, corcra agus bándearg.  

Seo í an Fhleasc Aidbhinte.  Tá cuma chiorclach uirthi, siombail den tsíoraíocht agus de ghluaiseacht na séasúr.  Comhartha dóchais is ea na duilleoga glasa agus seasann na coinnle i gcóir cheithre Dhomhnach na hAidbhinte.  Dath corcra atá ar thrí cinn, dath an aithreachais agus comhartha áthais is ea an bándearg.  

Ciallaíonn Aidbhint (Advenio sa Laidin) “Teacht” i.e. teacht Chríost ar an saol.  Bhí muintir Iosrael ag fanacht le teacht Chríost ar feadh ceithre mhíle bliain agus sin é an fáth a mbíonn ceithre Dhomhnach san Aidbhint.

Lasadh na gCoinnle
An Domhnach seo chugainn an chéad Domhnach den Aidbhint agus anois lasadh an scoláire is óige sa rang coinneal amháin, coinneal chorcra agus canfaimis:
Déan gairdeachas, a Iosrael, mar béarfar duit Imeánúéil.
Lasfar  coinneal bhreise gach seachtain as seo go Nollaig.
Paidreacha

1. A Íosa, is tú an Slánaitheoir a gheall Dia dúinn. Guímis do bheannacht ar gach aon duine anseo i láthair agus sinn ag ullmhú don Nollaig.

2. A Íosa, is tú Solas an Domhain.  Beannaigh an scoil seo. Líon ár laethanta le do ghile, téigh ár gcroí agus bí ag lonrú inár saol ionas go dtabharfaimid breis ghrá duit-se agus dár gcomharsana as seo amach.  

3. A Íosa, a Sholas an Domhain, bí i do sholas againn i rith na bliana seo romhainn agus i gcónaí.

Canaimis: 
Veni  Imeánúéil     
Tar chugainn, tar, Imeánúéil,
Is scaoil ó ghéibheann Iosrael

Atá ar díbirt chásmhar ag caí

Go bhfoilsítear Mac Dé arís.
Déan gairdeachas, a Iosrael,

Mar béarfar duit Imeánúéil.
Tar chugainn, a Réalt na Maidine, tar,

Tabhair sólás dúinn is tú ag teacht.

Ó! díbir oíche is néalta dubha,

Is uafás ciar na hoíche uainn.

Déan gairdeachas, a Iosrael,

Mar béarfar duit Imeánúéil.

Aistriúchán go Gaeilge:  Lil Nic Dhonnchadha
Fonn:   “O Come Emmanuel”,   Veritas Hymnal  60

Crann  Ieise
Seo é Crann Ieise, crann teaghlaigh, nó crann ginealaigh Íosa Críost.  Léiríonn na pictiúir seo sinsir Íosa i.e. na daoine a chuaigh roimhe ó Ádhamh agus Éabha go dtí Muire, máthair Íosa.  Duine díobh siúd ba ea Ieise.

An Crann Nollag

De réir an traidisiúin, ba é Naomh Bonaifeas a chruthaigh an tsiombail seo sa Ghearmáin breis is 1,200 bliain ó shin.  Mhaisigh sé crann síor-ghlas, siombail na beatha, le coinnle lasta, mar chomhartha dóchais i ndorchadas an gheimhridh. Is siombail an Crann Nollag d’Íosa, Solas an Domhain, a thagann chugainn um Nollaig chun dóchas a thabhairt dúinn i lár an gheimhridh.  

